
Пăрçа хирне пытаннă ман ачалăх,

Ман çамрăклăх пытаннă улăха.

Вăййи-куллийĕ юлчĕ асăнмалăх,

Вăй уçланкийĕ юлчĕ тăлăха.



Сар кайăк, вĕл вĕçсе ăçта ăсантăн,

Ăçта çухалтăн эс, утмăл турат?

Куçа уçсан та, куçăма хупсан та

Ман ĕлĕкхи савни умрах тăрать.



Халь ĕнтĕ çук тĕкĕлтураллă улăх,

Пăрçа хирне те пуснă тап пиçен.

Тавралăхăм, епле танлаштаруллă

Сăмах тупса çухатăвна виçем.



Шаланкă та вĕçсе иртмест ку яхăн,

Чунра темскер чĕрне пек чĕрĕнет.

Шур хĕррипе хăрса пыран хăяхăн

Çĕççи касса та кĕчĕ чĕрене.

  